Шоныдӧн, биӧн  могмӧдӧм, оланін дзоньталӧм вылӧ да бытӧвӧй услугаяс вылӧ содтӧд сьӧм опекунскӧй семьяяс кутасны босьтны приёмнӧй семьяяскӧд ӧткодя. 

Коми Республикаса Юралысь Вячеслав Гайзер ошкис Коми Республикаса Оланподув ёрдлысь примитӧм решениесӧ, мый серти ӧткодялӧма опекунскӧй да приёмнӧй семьяяслы социальнӧй отсӧг ыдждаыс: “Ми эскам бать-мамтӧм челядьлӧн, миян республикаса олысьяслӧн шуда олӧмлы. Та вӧсна, оз ков бӧрйыны, кутшӧм семьяын найӧ быдмӧны, приёмнӧйын либӧ опекунскӧйын. Тӧдчанаторйыс сыын, медым овны да сӧвмыны тайӧ челядьлы вӧліс ӧткодь позянлун. Нимкодь, мый Оланподув ёрд примитіс та серти колана решение. Опекунъяслы мынтысьӧм кузя став колана могсӧ республиканскӧй сьӧмкуд босьтас ас вылас”.

Воддза нормаяс серти, шоныдӧн, биӧн могмӧдӧм, оланін дзоньталӧм вылӧ да бытӧвӧй услугаяс вылӧ содтӧд сьӧм вӧлі сетсьӧ сӧмын приёмнӧй семьяяслы; опекунскӧй семьяяслы социальнӧй отсӧг эз сетсьы. Коми Республикаса Оланподув ёрд лыддис татшӧм торъялӧмсӧ подулавтӧмӧн да ӧткодяліс содтӧд сьӧм босьтӧм вылӧ инӧдсӧ. Лӧсялана вердиктсӧ шуӧма пӧртны олӧмӧ моз тӧлысь 15 лунӧ. Коми Республикаса Оланподув ёрдлӧн решениеыс бӧръя да сійӧ вынсялӧ кывкӧртӧд шуӧм бӧрын. 

Коми Республикаса йӧзлы социальнӧй отсӧг сетан агентстволӧн юӧртӧм серти, шоныдӧн, биӧн могмӧдӧм, оланін дзоньталӧм вылӧ да бытӧвӧй услугаяс вылӧ содтӧд сьӧм сетӧм вылӧ республиканскӧй сьӧмкудйысь ковмас 24 миллион шайт мында содтӧд ассигнование. Матысса кадӧ Агентствоӧн дасьтӧм нормативнӧй инӧда актъясӧ пыртӧм вежсьӧмъяссӧ сетасны республикаса Веськӧдлан котырлы.
